
БАТЛЕЙКА
Батлейка – беларускі народны лялечны тэатр. У Беларусь прыйшоў з Украіны і Польшчы ў XVI стагоддзі.

«Батлейка» паходзіць ад польскай назвы «Betleem» – скажоная назва горада Віфлеем, у якім, паводле біблейскага падання, нарадзіўся Ісус Хрыстос. Іншыя варыянты назвы батлейкі, вяртэп, батлеемка, астмейка, жлоб, Віфлеем, яселка. У абласцях Беларусі, якія мяжуюць з Польшчай, прынята назва «шопка» (ад польск.: – вышкі).

У Беларусі існавала некалькі тыпаў батлеечных тэатраў: аднапавярховыя; двухпавярховыя з рухомымі лялькамі; двухпавярховыя з вежай; батлейкі па прынцыпу ценявога тэатра; батлейкі з празрыстымі дэкарацыямі, якія мяняліся падчас спектакля.

Аднапавярховая батлейка па сваёй канструкцыі нагадвала дом беларускага селяніна. Пярэдняя сценка была з палатна, якое апускалася і падымалася як заслона ў тэатры. Рэпертуар такой батлейкі звычайна складалі містэрыяльныя сюжэты пра Нараджэнне Хрыста і пакланенне вешчуноў. Сама батлейка мела даволі просты выгляд, каб не адцягваць увагі гледачоў ад таго, што адбывалася на сцэне.

Двухпавярховыя батлейкі з рухомымі лялькамі і кананічным афармленнем бытавалі на Палессе (Мазыр, Капаткевічы). Батлейка такога тыпу ўяўляе сабой вялікі драўляны кораб з двума паверхамі. Канструкцыя мела ад аднаго да трох купалоў. Верхні ярус – «неба», сімвалізаваў месца, дзе праходзілі дзеі, звязаныя з біблейскімі тэмамі. У цэнтры верхняга яруса знаходзілася ніша, дзе змяшчаліся яслі з немаўлём Езусам. Ніжні ярус – «зямля», дзе дэманстраваліся сцэны бытавога характару. Гэты ярус абляпляюцца залатой паперай і тут знаходзіўся трон цара Ірада. Таксама на гэтым ярусе магла знаходзіцца галава д'ябла над сімвалічным уваходам у «пекла».

Прадстаўленне батлейкі складалася з двух частак: рэлігійнай і свецкай. Кожная разыгрывалася на сваім ярусе. Ніколі персанажы, якія жылі ў раі (Святыя, Анёлы, пастухі і інш.) не пераходзілі ўніз, а жыхары пекла (чорт, смерць, цар Ірад, яго войска) не падымаліся наверх. Рэпертуар батлеек таксама можна было падзяліць на два жанры «высокі» – рэлігійная тэматыка і «нізкі» – сатырычныя сцэнкі з народнага жыцця.

Прадстаўлення заўсёды суправаджаліся музыкай, песнямі; сцэна і лялькі асвятляліся свечкамі. Батлеечнік часта быў не толькі адзіным выканаўцам, але і драматургам, рэжысёрам, кампазітарам, канферансье. Спектакль доўжыўся 10-20 хвілін, у залежнасці ад тэксту і музычнага суправаджэння. Тэкст перадаваўся з вуснаў у вусны з дапаўненнямі і скарачэннямі.

Спецыфічнай рысай батлеечных Тэатра з'яўляецца тое, што асаблівую ролю ў пабудове тэксту належыць кампазіцыі або ўстойлівай паслядоўнасці малых сюжэтных адзінак (матываў). Важнай асаблівасцю паэтыкі было выкарыстанне ў драме гатовых агульнавядомых тэкстаў: народных духоўных вершаў і песень, рэлігійных кантаў. Найбольшай папулярнасцю карыстаўся свецкі рэпертуар з камічнымі сцэнкамі. Сатырычным вобразам доктара-шарлатана, злога памешчыка, прагнага купца супрацьпастаўлялі кемлівага і вясёлага героя з народа. Паступова батлейка распаўсюдзілася ў мяшчанскай і сялянскай асяроддзі і стала чыста народным тэатрам.

Беларуская батлейка канца XIX-пачатку XX стагоддзя мела сямейныя традыцыі. У пастаноўках прымаў удзел невялікі сямейны музычны ансамбль батлеечнікаў. Звычайна выкарыстоўваліся такія музычныя інструменты, як скрыпка, цымбалы, дудка, бубен, гармонік.

